
Litteratura 30 – la racolta
■ (cp) «Tge duai jau far cun in cudesch
vid?», pon avair pensà ils abunents da
la «Litteratura», l’ediziun da l’Uniun
per la Litteratura Rumantscha (ULR). –
Emplenir! Il resultat da l’experiment
cun la «Litteratura 30» che cuntegna
mo paginas alvas è da vesair a cha-
schun dals Dis da litteratura a Domat
dals 5–7 da november 2010. La Littera-
tura 30, edida avant in onn, dueva ani-
mar cun sias paginas resch alvas da scri-
ver u da l’emplenir en in’autra moda.
L’experiment è uss ì a fin. 20 persunas
han returnà lur lavurs a la ULR. Las pa-
ginas cuntegnan ussa poesias, collaschas,
dumondas, skizzas, gieus, retgams, istor-
gias lungas e curtas e fitg curtas, dissegns,
notizias, diaris. Autras paginas èn era re-
stadas vidas. Insaquants han constatà du-
rant lur lavur che scriver n’è betg adina
uschè simpel sco forsa imaginà ed auters
èn forsa vegnids animads da scriver anc
dapli.

Vernissascha ed exposiziun
Per dar in’invista en ils resultats da quest
experiment ha l’ULR fatg in’ediziun li-
mitada cun ina part da la racolta da las

Litteraturas 30. Carlo Clopath da Trin,
student a l’Ecal, la Scola d’art a Losanna,
ha creà ensemen cun sia constudenta Ju-
lie Richoz questa selecziun da las paginas
las pli bellas ed interessantas. Durant ils
Dis da litteratura han ils visitaders la cha-
schun da prender invista en tut las Litte-
raturas inoltradas exponidas en la chasa
da scola Tircal. La vernissascha da l’ex-
posiziun ha lieu venderdi saira, ils 5 da
november 2010 suenter l’avertura dals
Dis da litteratura a las 20.00 en la Halla
Tircal.

Dumenic Andry da Zuoz, Flurina Ba-
del da Basilea, Dominique Dosch da Ti-
nizong ed Angelika Overath da Sent èn
quatter persunas che han elavurà lur
Litteraturas 30 a moda fitg differenta. A
la vernissascha prelegian els da lur Lit-
teratura 30 persunala e raquintan da-
vart lur experientschas cun las paginas
alvas.

Vernissascha da l’exposiziun «Litteratura 30 –
la racolta» venderdi, ils 5 da november 2010 a
Domat en la Halla Tircal suenter las 20.00. Ex-
posiziun fin ils 7 da november 2010 a las 16.00.
Program detaglià dals Dis da litteratura sin
www.litteraturarumantscha.ch.

La cuverta da la Litteratura 30 da Dumenic Andry. MAD

Render honur
a Vic Hendry

■ (cp) Il scribent tuatschin Vic Hendry
che viva a Schaffusa ha astgau festi-
var uonn siu 90avel anniversari. Ils Dis
da litteratura 2010 vulan perquei ren-
der honur agl autur. En in discuors cun
Arnold Spescha vegn Vic Hendry a raquin-
tar da sia veta e da sia ovra. L’occurrenza
ha liug dumengia, ils 7 da november dal-
las 10.30 tochen allas 11.30 en la halla
polivalenta Tircal a Domat e vegn enra-
mada musicalmein dalla violinista Lau-
ra Zangger.

L’ovra litterara da Vic Hendry ensia-
ra ils pli differents geners ed ei d’ina di-
versitad surprendenta. Ella tonscha na-
ven dalla skizza e dil raquent cuort to-
chen al roman. Vic Hendry ha era scret
ovras historicas, diaris e biografias, prau-

las, texts biblics e texts socio-culturals. E
buca d’emblidar sia lirica e sias numeru-
sas contribuziuns schurnalisticas. Entgi-
nas da sias ovras – prosa e poesia – ein
era vegnidas translatadas en tudestg e
contonschan aschia in publicum ordvart
la tiara romontscha. Igl onn 2001 ei Vic
Hendry vegnius undraus cul Premi gri-
schun da cultura.

Vic Hendry vegn a raquintar da ses
giuvens onns a Cavorgia en Val Tujetsch
e da sia veta a Schaffusa, nua ch’el ha dau
biars onns scola e viva aunc oz. El vegn a
raschunar davart sias ovras e sia moda e
maniera da scriver, davart siu stil ch’ei
nunconfundibels e siu vocabulari ch’ei
singulars e pretensius. Ed el vegn a tradir
pertgei ch’el scriva e legia bugen brevs.

Il frontispizi dal cudesch
da Leo Tuor.

MAD

«La valisch sgulanta»
Dis da litteratura per ils uffants

■ (cp) Sgular davent en pajais esters
e passentar ina pluna aventuras, quai
dastgan ils uffants e creschids a cha-
schun dals 20avels Dis da litteratura a
Domat. Dumengia, ils 7 da november a
las 14.30 represchenta Annina Sedlá-
cek sia versiun da la «valisch sgulan-
ta». Cun quatter sutgas, in orgel da
maun e ses dun da cumedianta sgola
l’actura Annina Sedlácek ensemen cun
pitschen e grond en pajais lontans. En il
toc «la valisch sgulanta» raquinta la giu-
vna engiadinaisa dal figl d’in affarist che
aveva duvrà si tut ses possess. Il public da
Domat al chatta be anc en chamischa da
notg e pantoflas. Qua al regala in bun
ami ina valisch magica. In viadi aventu-
rus entschaiva.

Annina Sedlácek è sa laschada inspi-
rar da l’enconuschenta paraula «Der flie-
gende Koffer» da Hans Christian Ander-
sen. Al public dals Dis da litteratura pre-
schenta ella sia versiun da l’istorgia. Il toc
rumantsch sa drizza ad uffants dad 1 a
99.

In talent da l’expressiun
Annina Sedlácek ha frequentà la scola
auta da teater da moviment «Scuola Tea-
tro Dimitri» en il Tessin. Ses engascha-
ment sin il champ da teater cumpiglia
bleras spartas: dal teater mit al teater mu-
sical, da sauts burlescs enfin a sauts con-
temporans. Annina Sedlácek è in talent
da l’expressiun.

Che l’istorgia dad Andersen la pla-

schia perquai ch’ella cuntegnia sezza anc
in’istorgia, numnadamain quella ch’il
figl da l’affarist sto raquintar per pudair
maridar la princessa, di l’actura. E che las
paraulas dad Andersen sajan pli miaivlas
che quellas dals frars Grimm.

L’inspiraziun artistica chatta Annina
Sedlácek cun leger istorgias, ma surtut
era cun far chaussas concretas: «Il pro-
blem da mia lavur es ch’ella viva uschè
ferm dal mumaint. I manca la vart con-
creta, la vart stabila.» Cun far paun, cu-
ser e far chaltschiel, ma era cun passen-
tar bler temp en la natira stgaffeschia el-
la puspè in equiliber che la permettia da
sa deditgar a l’art dal teater.

En il Grischun è Annina Sedlácek en-

conuschenta tranter auter per ses teater
comic. En sia rolla da clown han ins pu-
dì vesair ella gia pliras giadas ed en divers
lieus. Era cun autras figuras comicas ha
ella fatg surrir, per exempel sco guida tu-
ristica, sco capritschierv, sco dunna da
pulizia, sco Maruska Maraja ed auter pli.
Blers uffants enconuschan ella sco
«Strietta», in toc ch’ella ha preschentà da-
curt a chaschun da la festa «Convivenza»
a Cazas. Sper sia lavur sco actura maina
Annina Sedlácek era curs da teater e fa
lavurs da reschia.

Dis da litteratura a Domat, dals 5–7 da novem-
ber 2010. Program detaglià en l’internet sin
www.litteraturarumantscha.ch.

L’actura Annina Sedlácek en acziun. MAD

